
Tǝwrat 29-ⱪisim
«Yoel»

(Yoel pǝyƣǝmbǝrniǌ kitabi)

Kirix sɵz

Yezilƣan waⱪti
Yoel pǝyƣǝmbǝrniǌ yaxiƣan waⱪti yaki uniǌ kim ikǝnliki toƣrisida eniⱪ mǝlumat yoⱪ. 

Biraⱪ uniǌ ⱪisⱪiƣina kitabidiki bǝzi yip uqliri bizgǝ xuni kɵrsitiduki, u bǝlkim Israilniǌ 
«jǝnubiy padixaⱨliⱪi»niǌ padixaⱨi Yoax tǝhtkǝ olturƣan yillarda (miladiyǝdin ilgiriki 835-
796 yillar) bu kitabni yazƣan. Yoel ɵz kitabida kaⱨin-pǝyƣǝmbǝr Zǝkǝriyaniǌ ɵltürülüx 
wǝⱪǝsi toƣrisida daritip tohtilidu. Yoax padixaⱨ Zǝkǝriya pǝyƣǝmbǝrniǌ ɵzigǝ ⱪilƣan 
tǝnbiⱨigǝ qidimay uni ibadǝthanidiki «aywan bilǝn ⱪurbangaⱨ otturisida» ɵltürgǝn («2Tar.» 
24:21 ⱨǝm «Mat.» 23:35ni kɵrüǌ). Yoel pǝyƣǝmbǝr: Kaⱨinlar dǝl muxu yǝrdǝ Huda aldida 
yiⱪilip, hǝlⱪ üqün «yiƣa-zar kɵtürüp» rǝⱨim tilixi kerǝk, dǝydu. Muxundaⱪ dua-tilawǝtni 
küqlük tǝkitlixigǝ ⱪariƣanda, Yoelniǌ ɵzi kaⱨin (muⱪǝddǝs ibadǝthanida ixlǝydiƣan, mǝhsus 
«ⱪurbanliⱪ ⱪilƣuqi» hizmǝtkar) boluxi mumkin idi.

Arⱪa kɵrünüxi

Qekǝtkǝ apiti Pǝlǝstin zeminiƣa qüxti. Bundaⱪ bir apǝtni kɵrüp baⱪmiƣan kixilǝr bu 
ⱨaxarǝtlǝr qiⱪarƣan wǝⱨimǝ ⱨǝm wǝyranqiliⱪni tǝsǝwwur ⱪilalmaydu. Bǝzidǝ ular xunqǝ zor 
top bolup uqiduki, kündüzdǝ ⱪuyax nurini, keqidǝ ay-yultuzlarni tosup jaⱨanni ⱪaraǌƣuluⱪ 
ⱪaplaydu. Ular mǝlum bir jayƣa qüxsǝ, birǝr minuttin keyin, yapyexil, baraⱪsan etiz-baƣlarni 
qɵl-bayawanƣa aylanduridu; ⱨǝtta dǝrǝhlǝr ⱪowzaⱪliridinmu yaliǌaqlinidu, ⱨǝmmǝ jay 
ⱪaⱪxal bolidu. Demisimu bir deⱨⱪan üqün bu tolimu zor balayi’apǝt bolidu.

Muxu apǝtlǝr birnǝqqǝ yil dawamlaxⱪan boluxi mumkin (2:25), nǝtijidǝ hǝlⱪniǌ bir ⱪismi 
jan beⱪix üqün ɵzlirini ⱪulluⱪⱪa satⱪan boluximu mumkin (3:6). 1-bab, 4-ayǝttin kɵrǝlǝymizki, 
apǝt pǝⱪǝt qoǌayƣan ⱨaxarǝtlǝr bilǝnla tohtap ⱪalmiƣan; bǝlki qekǝtkilǝr uqup barƣanliki 
jaylarda tuhumlarni tuƣup maǌƣanidi. Liqinkilǝr tuhumdin tɵrǝlgǝndǝ, ⱨǝrbir ɵsüx 
basⱪuqida turƣan liqinkilǝr udul kǝlgǝn gül-giyaⱨlarni wǝyran ⱪilatti. Bu apǝt elip kǝlgüqi 
«qixligüqi ⱪurt»lar, «qekǝtkǝ liqinkilǝr», «wǝyranqi ⱪurt»lar bolsa qekǝtkilǝrniǌ bir ⱪanqǝ hil 
nǝsli boluximu yaki ⱨǝmmisi ɵz aldiƣa ayrim-ayrim nǝsil boluximu mumkin idi.

Yoel pǝyƣǝmbǝr eniⱪ kɵriduki, bu apǝtlǝr «tasadipiyliⱪtin bolƣan» ǝmǝs; Huda Musa 
pǝyƣǝmbǝr arⱪiliⱪ Israil bilǝn tüzgǝn ǝⱨdǝ boyiqǝ, Israillar Ɵzigǝ asiyliⱪ ⱪilsa, U ularniǌ 
üstigǝ ⱨǝrhil apǝtlǝr wǝ awariqiliklǝrni ǝwǝtidu. Yoel pǝyƣǝmbǝr ɵz hǝlⱪini aqarqiliⱪtin dad-
zar kɵtürüwatⱪan ⱨaywanlardin ibrǝt elixⱪa ündǝydu. Uniǌ sɵzidin: «Ⱨeq bolmiƣanda 
ⱨaywanlar Hudaƣa nida ⱪilixni bilidikǝn, silǝrqu?» degǝn ⱨǝjwiy, kinayilik mǝnǝ qiⱪidu.

U hǝlⱪiniǌ pǝⱪǝt ikki hil gunaⱨini alaⱨidǝ tilƣa alidu: —

(1) 	Mǝstlik (1:5) — u ⱨaraⱪkǝxlǝrni yiƣa-zar ⱪilixⱪa qaⱪiridu, qünki ularƣa iqküdǝk xarab 
yoⱪ idi.

(2) 	Bigunaⱨ ⱪan tɵküx (3:21).

Xuǌa hǝlⱪ ⱪaysi gunaⱨlarƣa patⱪanliⱪini ɵzliri eniⱪ bilgǝn bolsa kerǝk. Yoel kaⱨinlar 
arⱪiliⱪ pütün hǝlⱪni bir mǝzgil roza tutuxⱪa, dua ⱪilixƣa qaⱪiridu. Muxu roza-duadin ⱨeqkim 
sirtta ⱪalmasliⱪi kerǝk idi — ⱨǝtta emitilidiƣan bowaⱪlarnimu ɵydǝ ⱪaldurmasliⱪ, toy 
ⱪiliwatⱪan ⱪiz-yigitlǝr toy tǝbriklǝxlirini taxlap ⱪoyup ibadǝthaniƣa kelixi zɵrür idi.

Hudaniǌ apǝttin ⱪutⱪuzuxi toƣruluⱪ wǝdisi 2-bab, 18-27-ayǝttǝ berilidu. Huda 
qekǝtkilǝrdin tǝrkib tapⱪan Ɵziniǌ muxu «ⱪoxuni»niǌ yerimini Ottura Deǌizƣa, yerimini 
xǝrⱪtiki «Ɵlük Deǌiz»ƣa püwlǝydu, andin hǝlⱪniǌ ziraǝtlirini ǝsligǝ kǝltüridu, ⱨǝtta 
qekǝtkilǝr yǝwǝtkǝn «israp bolƣan» yillarni ǝsligǝ kǝltüridu. Hǝlⱪ pǝyƣǝmbǝrniǌ qaⱪiriⱪi 
boyiqǝ Hudaƣa nida ⱪilip Uniǌ yeniƣa ⱪaytti, andin Huda wǝdisi boyiqǝ qekǝtkilǝrni yoⱪitip, 
hǝlⱪini ⱪutⱪuzdi. Əgǝr hǝlⱪ xundaⱪ towa ⱪilmiƣan bolsa, Huda xundaⱪ ⱪilmiƣan bolatti, 
ǝlwǝttǝ; xundaⱪla ularniǌ towa ⱪilixi bilǝn bolƣan nǝtijǝ Yoel eytⱪinidǝk xunqǝ bǝrikǝtlik 
bolmiƣan bolsa, undaⱪta Yoel ⱨǝrgiz «pǝyƣǝmbǝr» dǝp etirap ⱪilinmiƣan bolatti. «Yoel 
pǝyƣǝmbǝr» degǝn kitabniǌ ⱪolimizda ⱨazirƣiqǝ boluxi buniǌƣa ispat bolidu.

Yoelniǌ sɵzliriniǌ ⱨǝⱪiⱪǝt bolƣanliⱪini ɵz dǝwridikilǝrgǝ tǝstiⱪlitix üqün ⱨǝm 
«Pǝrwǝrdigarniǌ küni»dǝ bolidiƣan jazalarƣa misal bolux üqün, Huda pǝyƣǝmbirigǝ Tur 
xǝⱨiri, Zidon rayoni ⱨǝm Filistiylǝrgǝ ǝyni waⱪitta beridiƣan jazaliri toƣruluⱪ bir bexarǝt 
beridu. Ular (Tur, Zidon, Filistiylǝr) Hudaniǌ hǝlⱪini, ibadǝthanisini bulap, oljini ɵz butliriƣa 
beƣixliƣan ⱨǝm Israildin elip kelingǝn ⱪullar bilǝn soda ⱪilƣan (3-bab, 4-8-ayǝt). Bu ⱪullar 
aqarqiliⱪtin ɵzlirini ⱪulluⱪⱪa setixⱪa mǝjbur bolƣan adǝmlǝr boluxi mumkin. Yoel xu yǝrdiki 
kixilǝr toƣruluⱪ: «Dǝl xundaⱪ bir ix, yǝni ɵzlirini ⱪulluⱪⱪa setixⱪa mǝjbur boluxi ularniǌ 
bexiƣa qüxidu» degǝndǝk bexarǝt beridu. Tarihta bu ixlarniǌ ⱪaqan wǝ ⱪandaⱪ yüz 
bǝrgǝnlikini bilmǝymiz. Biraⱪ ixlarniǌ ⱨǝⱪiⱪǝtǝn yüz bǝrgǝnlikigǝ jǝzm ⱪilalaymiz. Qünki 
ǝgǝr bu ixlar yüz bǝrmigǝn bolsa, Yoel ⱨǝrgiz «pǝyƣǝmbǝr» dǝp etirap ⱪilinmiƣan bolatti, 
uniǌ uxbu yazmisimu Tǝwrat yazmiliri ⱪatariƣa ⱨǝrgiz kirgüzülmigǝn bolatti.

Biraⱪ pǝⱪǝt Israilƣila ǝmǝs, bǝlki ⱨǝr dǝwrdiki ⱨǝrbir ǝl üqün «Yoel pǝyƣǝmbǝr» degǝn 
kitabta tehimu uluƣ, tehimu wǝzinlik bir sɵz-agaⱨ bar. Ⱨǝzriti Yoel ⱨǝmmini yalmaydiƣan, 
jaⱨanni ⱪaraǌƣuluⱪⱪa salidiƣan, bu top-top dǝⱨxǝtlik ⱨaxarǝtlǝrgǝ ⱪarap, bu ixniǌ ɵzi 
kǝlgüsidǝ Hudaniǌ uluƣ ⱨǝm dǝⱨxǝtlik, ⱨǝmmini soraydiƣan ⱪiyamǝt küni, yǝni 
«Pǝrwǝrdigarniǌ küni»din bexarǝt beridiƣanliⱪini kɵrüp yǝtti. Xu künidǝ qekǝtkilǝrdin 
tehimu küqlük, tehimu wǝⱨimilik bolƣan, wǝyran ⱪilƣuqi bir ⱪoxun Ɵz hǝlⱪiniǌ zeminiƣa 
yǝnǝ tajawuz ⱪilidu. Bexarǝt boyiqǝ bu ⱪoxun jin-xǝytanlar tǝripidin küqlǝndürülidu. Baxⱪa 
pǝyƣǝmbǝrlǝrniǌ kitabliri boyiqǝ, bu «dǝjjal» (Xǝytanniǌ wǝkili)niǌ ⱪoxuni bolidu. Ayan 
boliduki, Yoelniǌ dǝwridikilǝrniǌ «Pǝrwǝrdigarniǌ küni» toƣruluⱪ azraⱪ hǝwiri bar. Biraⱪ 
uniǌ ⱪerindaxliriniǌ kɵpinqisi xu kün toƣrisida: «Huda ⱨǝmmǝ butpǝrǝs kapir ǝjnǝbiy 
ǝllǝrni ⱪattiⱪ uridu, “Hudaniǌ hǝlⱪi bolƣan bizlǝr” kɵtürülimiz» degǝn irⱪqi, bimǝnǝ millǝtqi 
kɵz-ⱪaraxta bolƣanidi. Ular: «Biz ⱨǝzriti Ibraⱨimniǌ (jismaniy) nǝsli bolƣandin keyin, Huda 
bizgǝ bǝht ata ⱪilixi zɵrür» dǝp oylixi mumkin. Biraⱪ Tǝwrattin ⱨǝrbir oⱪurmǝngǝ ayanki, 

ⱨǝzriti Ibraⱨimƣa wǝdǝ ⱪilinƣan bǝrikǝtlǝrgǝ miras bolux üqün, uniǌ ǝwladliri ⱨǝzriti 
Ibraⱨimniǌ etiⱪadliⱪ, ⱨǝⱪⱪaniy izlirini basmisa, bu wǝdilǝr bikar bolidu.

Xuǌa Yoel ularƣa eytidu — «bu wǝyranqiliⱪ elip kelidiƣan bir kün» — pǝⱪǝt butpǝrǝs 
kapirlar üstigila ǝmǝs, bǝlki Israilniǌ Hudadin yiraⱪlaxⱪinidin ularniǌ üstigimu qüxidu. 
Biraⱪ Ɵz künidǝ Huda Yoelniǌ hǝlⱪini qekǝtkilǝrniǌ apitidin ⱪutⱪuzƣandǝk, xu künidimu 
ⱪutⱪuzulux mumkinqiliki bolidu. Gunaⱨtin yenip «Pǝrwǝrdigarniǌ namini qaⱪirip nida 
ⱪilƣanlarniǌ ⱨǝmmisi ⱪutⱪuzulidu» — yǝni tajawuzqi ⱪoxundin ⱪutⱪuzulidu. Ahirƣa berip, 
Huda bilǝn ⱪarxilixidiƣan bu ⱪoxun wǝyran ⱪilinidu. Ⱨǝm tinq-amanliⱪ ⱨǝm awatliⱪ awwal 
«ⱨǝmmǝ gunaⱨliridin paklandurulƣan bir Israil»ƣa ata ⱪilinidu, andin ular arⱪiliⱪ pütün 
dunyaƣa yǝtküzülidu — qünki Huda «Ɵz Roⱨimni barliⱪ ǝt igiliri üstigǝ ⱪuyimǝn» degǝn 
mǝⱪsitini Yoel arⱪiliⱪ bizgǝ jakarliƣan (2:28).

Tǝrjimimizdǝ biz Tǝwratxunslarniǌ tǝtⱪiⱪliridin, bolupmu Yǝⱨudiy alim «Doktor Arnold 
Fruhtenbaum» ⱨǝm ǝngliyǝlik alim Dawut Priyorlarniǌ ǝsǝrliridin paydilanduⱪ.

Mǝzmun: —
(1) 1-bab:		  Qekǝtkǝ apiti Pǝrwǝrdigarniǌ künigǝ bexarǝt beridu
(2) 2-bab:		  Qekǝtkilǝrniǌ wǝyranqiliⱪi
(3) 3-bab, 1-16:	 Pǝrwǝrdigar ǝllǝrniǌ üstigǝ ⱨɵküm qiⱪiridu
(4) 3-bab, 17-21:	Pǝrwǝrdigar «Yǝⱨoxafat jilƣisi»da barliⱪ ǝllǝrniǌ üstigǝ ⱨɵkümini qiⱪiridu

••••••••

Qekǝtkǝ apiti Pǝrwǝrdigarniǌ künigǝ bexarǝt beridu

1 1 Pǝrwǝrdigarniǌ Petuelniǌ oƣli Yoelƣa qüxkǝn sɵzi: —
2 «I ⱪerilar, aǌlaǌlar; 

Zeminda barliⱪ turuwatⱪan ⱨǝmmǝylǝn, ⱪulaⱪ seliǌlar; 
Ɵz künliriǌlarda yaki ata-bowiliriǌlarniǌ künliridimu xundaⱪ bir ix bolup baⱪⱪanmu?
3 Baliliriǌlarƣa xuni eytip beriǌlar, 
Baliliriǌlar ɵz baliliriƣa eytsun, 
Ularmu kelǝr dǝwrgǝ eytsun: —
4 «Qixligüqi ⱪurt» ⱪaldurƣanni qekǝtkǝ yǝp boldi, 
Qekǝtkǝ ⱪaldurƣanni qekǝtkǝ liqinkiliri yǝp boldi, 
Qekǝtkǝ liqinkiliri ⱪaldurƣanni «wǝyranqi ⱪurt»lar yǝp boldi.1

5 Əy, ⱨaraⱪkǝxlǝr, oyƣinip ⱪattiⱪ yiƣlaǌlar, 
Ⱨuwlixiǌlar, i xarab iqküqilǝr, 
Yeǌi xarab tüpǝylidin — 
 Qünki u aƣziǌdin elip taxlandi.
6 Qünki bir hǝlⱪ, küqlük, sansizliƣan hǝlⱪ, 
Zeminim üstigǝ besip kǝldi; 
Uniǌ qixliri bolsa xirniǌ qixliri, 
Uniǌda xirniǌ ⱨiǌgaǌ qixliri bardur;
7 U Meniǌ üzüm tallirimni wǝyranǝ ⱪiliwǝtti, 
Ənjür dǝrihimniǌ ⱪowzaⱪlirini siyriwǝtti, 
Ularni yaliǌaqlap, taxliwǝtti; 
Ularniǌ xahliri aⱪliwetildi.
8 Yaxliⱪidiki eri üqün matǝm tutup bɵz kiyimlǝrgǝ oranƣan nǝwjuwandǝk ⱪattiⱪ piƣan 
qekiǌlar;
9 Pǝrwǝrdigarniǌ ɵyi «axliⱪ ⱨǝdiyǝ»din ⱨǝm «xarab ⱨǝdiyǝ»lǝrdin mǝⱨrum ⱪilindi; 
Kaⱨinlar, yǝni Pǝrwǝrdigarniǌ hizmǝtqiliri matǝm tutidu.2

10 Etizlar qɵldǝrǝp kǝtti, 
Zemin matǝm tutidu; 
Qünki ziraǝtlǝr ƣazan boldi, 
Yeǌi xarab ⱪurup kǝtti, 
Zǝytun meyi ⱪaƣjiridi.
11 Ⱨǝy deⱨⱪanlar, uyuluǌlar; 
Buƣdaylar ⱨǝm arpilar üqün yalwuruǌlar, i üzümqilǝr, 
Qünki etizlarniǌ ⱨosulliri ⱪurup kǝtti.
12 Üzüm teli ⱪaƣjirap kǝtti, 
Ənjür dǝrihi solixip ⱪaldi, 
Anar dǝrihi, horma palmisi ⱨǝm alma dǝrihimu, 

1:4 ««Qixligüqi ⱪurt»lar... «wǝyranqi ⱪurt»lar — «qekǝtkǝ liqinkǝ» wǝ «wǝyranqi ⱪurt»lar bolsa bǝlkim qekǝtkiniǌ ɵsüx 
jǝryanidiki üq hil xǝkli, bolmisa üq hil baxⱪa ziyandax ⱨaxarǝtlǝr boluxi mumkin.
1:9 ««axliⱪ ⱨǝdiyǝ»din ⱨǝm «xarab ⱨǝdiyǝ»lǝr...» — «axliⱪ ⱨǝdiyǝ»lǝr ⱨǝm «xarab ⱨǝdiyǝ»lǝr adǝttǝ «kɵydürmǝ 
ⱪurbanliⱪ»lar ⱨǝm «tǝxǝkkür ⱪurbanliⱪ»liriniǌ üstigǝ ⱪuyulatti.       «kaⱨinlar, yǝni Pǝrwǝrdigarniǌ hizmǝtqiliri» — 
«kaⱨin» muⱪǝddǝs ibadǝthanida puⱪralar üqün mǝhsus ⱪurbanliⱪni kɵydürgüqi kixi.

Daladiki barliⱪ dǝrǝhlǝr solixip kǝtti; 
Bǝrⱨǝⱪ, xadliⱪmu adǝm balilirida solixip kǝtti.
13 Beliǌlarni baƣlaǌlar, pǝryad oⱪuǌlar, i kaⱨinlar; 
Ⱨuwlaǌlar, i ⱪurbangaⱨniǌ hizmǝtqiliri; 
Keqiqǝ bɵz kiyimlǝrni kiyip düm yetiǌlar, i Hudaniǌ hizmǝtqiliri; 
Qünki Hudayiǌlarniǌ ɵyidin «axliⱪ ⱨǝdiyǝ» ⱨǝm «xarab ⱨǝdiyǝ» üzülüp ⱪaldi.3

14 «Roza tutayli» dǝp Hudaƣa mǝhsus bir mǝzgilni ayriǌlar, 
Jamaǝtkǝ mǝhsus yiƣilimiz, dǝp jakarlaǌlar; 
Aⱪsaⱪallarni, zeminda turuwatⱪanlarniǌ ⱨǝmmisini Pǝrwǝrdigar Hudayiǌlarniǌ ɵyigǝ 
yiƣip, 
Pǝrwǝrdigarƣa nalǝ kɵtürüǌlar!4

15 «Aⱨ, xu kün! 
Qünki Pǝrwǝrdigarniǌ küni yeⱪinlaxti, 
U Ⱨǝmmigǝ Ⱪadir tǝripidin ⱨalakǝt bolup kelidu.56

16 Mana, ƣiza kɵz aldimizdin elip taxlandi ǝmǝsmu? 
Xadliⱪ, huxalliⱪ Hudayimizniǌ ɵyidin elip taxlandi ǝmǝsmu?7

17 Uruⱪlar topa-qalmilar astida qirip kǝtti, 
Ambarlar harabilǝxti, 
Boƣuzhanilar ƣulap qüxti; 
Qünki ziraǝtlǝr ƣazaǌ boldi.
18 Qarpaylar xundaⱪ ⱨɵrkirixip kǝtti! 
Kala padiliri patiparaⱪ boldi, 
Otlaⱪni tapalmiƣaq; 
Ⱪoy padilirimu ɵzi «gunaⱨimiz bar» degǝndǝk mǝyüslǝndi;8

19 Aⱨ, Pǝrwǝrdigar, nida ⱪilimǝn Saǌa; 
Qünki ot yalⱪunliri jaǌgaldiki ot-qɵplǝrni yǝwǝtti, 
Yalⱪun daladiki barliⱪ dǝrǝhlǝrni kɵydürüwǝtti.
20 Daladiki ⱨaywanlarmu Saǌa nida ⱪilidu, 
Qünki eriⱪ-ɵstǝǌlǝr ⱪurup kǝtti, 
Ot-yalⱪun jaǌgaldiki ot-qɵplǝrni yǝwǝtti.

Qekǝtkilǝrniǌ wǝyranqiliⱪi

2 1 Zion teƣida kanay qeliǌlar, 
Muⱪǝddǝs teƣimda agaⱨ signalini aǌlitiǌlar; 

Zeminda turƣuqi ⱨǝmmǝylǝn dir-dir titrisun; 

1:13 «Hudayiǌlarniǌ ɵyi» — muⱪǝddǝs ibadǝthanini kɵrsitidu.
1:14 Yo. 2:12-15
1:15 «U xu kün Ⱨǝmmigǝ Ⱪadir tǝripidin ⱨalakǝt bolup kelidu» — muxu sɵz Yoelƣa zamandax Yǝⱨudiy hǝlⱪiniǌ 
kɵpinqisini qɵqitidiƣan alaⱨidǝ gǝp. Ular: ««Pǝrwǝrdigarniǌ küni» biz Yǝⱨudiy hǝlⱪigǝ nijatni elip kelidu, ⱨǝrbir baxⱪa 
millǝtkǝ ⱨalakǝtni elip kelidu» dǝp oylaytti. Yoel pǝyƣǝmbǝr xu küniniǌ ⱨǝrbir gunaⱨkar adǝmgǝ (mǝyli Yǝⱨudiy 
bolsun, Yǝⱨudiy bolmisun) ⱨalakǝt elip kelidu, dǝp jakarlaydu.
1:15 Yǝx. 2:9-22; 13:6
1:16 «Hudayimizniǌ ɵyi» — muⱪǝddǝs ibadǝthanini kɵrsitidu, ǝlwǝttǝ.
1:18 «Qarpaylar xundaⱪ ⱨɵrkirixip kǝtti! Kala padiliri patiparaⱪ boldi, otlaⱪni tapalmiƣaq; ⱪoy padilirimu ɵzi «gunaⱨimiz 
bar» degǝndǝk mǝyüslǝndi» — ⱨǝtta qarwilar, daladiki ⱨaywanlar Hudaƣa nida kɵtürwatⱪanƣa ohxaydu (20-ayǝtnimu 
kɵrüǌ). Nemixⱪa ǝmdi Hudaniǌ hǝlⱪi Uniǌƣa ⱨeq dua ⱪilmaydu?



8

«Yoel»

Qünki Pǝrwǝrdigarniǌ küni kelidu, u yeⱪindidur.910

2 U kün bolsa ⱪaraǌƣu ⱨǝm sür kün, 
Bulutlar ⱪaplanƣan ⱨǝm ⱪapⱪaraǌƣu zulmǝt kün, — taǌ sǝⱨǝr taƣlar üstigǝ yeyilƣandǝk, 
Zor ⱨǝm küqlük bir hǝlⱪ kelidu; 
Ularƣa ohxax bolƣuqilar bolup baⱪmiƣan, 
Ulardin keyinmu, dǝwrdin-dǝwrgǝ yǝnǝ bolmaydu.
3 Ularniǌ aldida kɵydürgüqi ot maǌidu, 
Ularniǌ kǝynidǝ bolsa bir yalⱪun kɵydürüp ɵtidu; 
Kelixtin burun zemin «Erǝn baƣqisi»dǝk, 
Biraⱪ ularniǌ tapini tǝgkǝndin keyin gül-giyaⱨsiz qɵl-bayawan bolidu; 
Bǝrⱨǝⱪ, ulardin ⱨeqnemǝ ⱪeqip ⱪutulalmaydu.
4 Ularniǌ ⱪiyapiti atⱪa ohxaydu, 
Atliⱪ lǝxkǝrdǝk qapidu.
5 Jǝǌ ⱨarwiliri güldürligǝndǝk sada bilǝn ular taƣ qoⱪⱪiliridin sǝkrǝp ɵtidu; 
Pahalni paraslap kɵydürgǝn ot awazidǝk taraslap maǌidu, 
Dǝbdǝbilik sǝp tüzǝp turƣan küqlük ⱪoxundǝk yüridu,
6 Ularniǌ aldida ǝllǝr ⱪattiⱪ azablinidu, 
Ⱨǝmmǝ qiray tatirip ketidu.
7 Ular palwanlardǝk yügüridu; 
Jǝǌqilǝrdǝk sepildin artilip ɵtidu; 
Ⱨǝmmisi ɵz aldiƣa ⱪarap yürüx ⱪilidu; 
Sǝplirini ⱨeq buzmaydu.
8 Ⱨeqⱪaysisi ɵz ⱪerindixini ⱪistimaydu; 
Ⱨǝrⱪaysisi ɵz yolida maǌidu; 
Ⱪorallarƣa etilsimu, yarilanmay ɵtüp maǌidu;11

9 Xǝⱨǝrniǌ ⱨǝmmǝ yerigǝ qepixidu; 
Sepil üstidǝ yügürüp yüridu; 
Ɵylǝrgǝ yamixip qiⱪidu; 
Derizilǝrdin oƣridǝk kiridu.
10 Ular aldida yǝr-zeminni titrǝk basidu, 
Asmanlar tǝwrinip ketidu; 
Ⱪuyax ⱨǝm ay ⱪaraǌƣulixip ketidu, 
Yultuzlar julasini ⱪayturuwalidu.12

11 Pǝrwǝrdigar Ɵz ⱪoxuni aldida awazini ⱪoyuwetidu, 
Qünki Uniǌ bargaⱨi payansizdur; 
Uniǌ sɵzini orunliƣuqi küqlüktur; 
Qünki Pǝrwǝrdigarniǌ küni uluƣ, intayin dǝⱨxǝtliktur; 
Kim uni kɵtürǝlisun?13

12 Biraⱪ ⱨǝtta ⱨazirmu, — dǝydu Pǝrwǝrdigar, 
— Qin kɵǌlüǌlar bilǝn, rozilar bilǝn, yiƣilar bilǝn matǝm tutup Meniǌ yenimƣa ⱪaytip 
keliǌlar;14

2:1 «Zion teƣida kanay qeliǌlar» — «Zion» yaki «Zion teƣi» — Yerusalem xǝⱨiri, jümlidin muⱪǝddǝs ibadǝthana 
jaylaxⱪan taƣdur. «Zion» bǝlkim «kɵrünǝrlik» degǝn mǝnidǝ. U daim Hudaniǌ Ɵz hǝlⱪigǝ ⱨimayǝ bolƣiniƣa simwol 
bolidu.       «kanay qeliǌlar» — ibraniy tilida «burƣa qeliǌlar».
2:1 Yo. 1:15; Zǝf. 1:14, 15
2:8 «Ⱪorallarƣa etilsimu, yarilanmay ɵtüp maǌidu» — birnǝqqǝ hil tǝrjimisi boluxi mumkin. Ibraniy tilini qüxinix tǝs.
2:10 Yǝx. 13:10; Əz. 32:7; Yo. 2:31, 3:15
2:11 Yǝr. 30:7; Am. 5:18; Zǝf. 1:15
2:12 Yǝr. 4:1

13 Kiyim-keqikiǌlarni ǝmǝs, bǝlki yürǝk-baƣriǌlarni tilip, 
Pǝrwǝrdigar Hudayiǌlarniǌ yeniƣa ⱪaytip beriǌlar; 
Qünki U meⱨir-xǝpⱪǝtlik ⱨǝm rǝⱨimdil, 
Asan ƣǝzǝplǝnmǝydu, zor meⱨir-muⱨǝbbǝtliktur, 
Yamanliⱪtin yanidiƣan Hudadur.1516

14 Kim bilidu, U jazalaxtin yenip, rǝⱨim ⱪilip birǝr bǝrikǝtni, 
Pǝrwǝrdigar Hudayiǌlarƣa sunƣudǝk birǝr «axliⱪ ⱨǝdiyǝ» ⱨǝm «xarab ⱨǝdiyǝ»ni ⱪaldurup 
ketǝmdu tehi?17

15 Zion teƣida kanay qeliǌlar, 
«Roza tutayli» dǝp Hudaƣa mǝhsus bir mǝzgilni ayriǌlar, 
Jamaǝtkǝ mǝhsus yiƣilimiz, dǝp jakarlaǌlar;1819

16 Əlni yiƣiǌlar, jamaǝtni paklanduruǌlar, 
Aⱪsaⱪallarni jǝm ⱪiliǌlar, balilarni, emiwatⱪanlarnimu yiƣiǌlar; 
Toy ⱪiliwatⱪan yigit ɵz ɵyidin, 
Yatliⱪ bolidiƣan ⱪiz ⱨujrisidin qiⱪsun;20

17 Kaⱨinlar, yǝni Pǝrwǝrdigarniǌ hizmǝtqiliri aywan bilǝn ⱪurbangaⱨ otturisida yiƣa-zar 
kɵtürsun, 
Ular eytsunki, «I Pǝrwǝrdigar, Ɵz hǝlⱪiǌgǝ iqiǌni aƣritⱪaysǝn, 
Ɵz mirasiǌni horluⱪtin saⱪlap, 
Ularni ǝllǝrgǝ sɵz-qɵqǝk boluxⱪa ⱪoymiƣaysǝn; 
Əl-yurtlar arisida: «Ularniǌ Hudasi ⱪeni?» deyilmisun».2122

18 Andin Pǝrwǝrdigar Ɵz zeminiƣa otluⱪ muⱨǝbbitini, 
Ɵz hǝlⱪigǝ rǝⱨim-xǝpⱪǝtni kɵrsǝtti;
19 Pǝrwǝrdigar jawabǝn Ɵz hǝlⱪigǝ mundaⱪ dedi: — 
«Mana, Mǝn silǝrgǝ buƣday, yeǌi xarab wǝ zǝytun meyini ǝwǝtimǝn, 
Silǝr bulardin ⱪandurulisilǝr; 
Wǝ Mǝn silǝrni ⱪaytidin ǝllǝr arisida xǝrmǝndǝ ⱪilip ⱪoymaymǝn;23

20 Ⱨǝm ximaldin kǝlgüqini silǝrdin yiraⱪ ⱪilip, 
Uniǌ aldi ⱪismini xǝrⱪiy deǌizƣa, 
Kǝyni ⱪismini ƣǝrbiy deǌizƣa ⱪoƣliwetimǝn; 
Uni qɵl bir zeminƣa ⱨǝydiwetimǝn; 
Uniǌ sesiⱪliⱪi purap turidu, 

2:13 «Kiyim-keqikiǌlarni ǝmǝs, bǝlki yürǝk-baƣriǌlarni tilip,...» — kona zamanlarda ⱪattiⱪ ⱪayƣu-ⱨǝsrǝtni bildürüx 
üqün hǝⱪlǝr kiyimlirini yirtatti.
2:13 Mis. 34:6; Zǝb. 86:15; Yun. 4:2
2:14 Yun. 3:9
2:15 «kanay qeliǌlar» — ibraniy tilida «burƣa qeliǌlar».
2:15 Yo. 1:14
2:16 «Əlni yiƣiǌlar, jamaǝtni paklanduruǌlar» — muxu «paklandurux» bǝlkim ⱨǝrbir adǝmni Musa pǝyƣǝmbǝrgǝ 
qüxürülgǝn muⱪǝddǝs ⱪanunda bekitilgǝn ⱨǝrbir ⱨaram nǝrsidin ayriwetix degǝnliktur.       «Toy ⱪiliwatⱪan yigit ɵz 
ɵyidin, yatliⱪ bolidiƣan ⱪiz ⱨujrisidin qiⱪsun» — «Ⱪan.» 20:7, 24:5 bilǝn selixtursaⱪ, wǝziyǝtniǌ jiddiyliⱪi tehimu eniⱪ 
kɵrünidu.
2:17 «Ibadǝthanidiki aywan bilǝn ⱪurbangaⱨ otturisida yiƣa-zar kɵtürüǌlar» — nemixⱪa axu jayda xundaⱪ ⱪilix kerǝk? 
Pikrimizqǝ, bu ǝmr birnǝqqǝ yil ilgiriki bir wǝⱪǝ bilǝn ziq munasiwǝtlik, yǝni Yǝⱨudaniǌ padixaⱨi Yoax Zǝkǝriya degǝn 
kaⱨin-pǝyƣǝmbǝrni dǝl axu yǝrdǝ ɵltürüwǝtkǝn («2Tar.» 24:21 ⱨǝm «Mat.» 23:35ni kɵrüǌ).       «Ɵz mirasiǌni horluⱪtin 
saⱪlap... » — «Pǝrwǝrdigarniǌ mirasi» muxu yǝrdǝ, xübⱨisizki, ɵz hǝlⱪini kɵrsitidu.
2:17 Zǝb. 42:10; 79:10; 115:2
2:19 «Andin Pǝrwǝrdigar ... rǝⱨim-xǝpⱪitini kɵrsǝtti 18-ayǝt... Ɵz hǝlⱪigǝ mundaⱪ dedi: ... » — ⱪariƣanda hǝlⱪ Hudaniǌ 
sɵzi boyiqǝ dua-tilawǝt ⱪilƣan, Huda dǝrwǝⱪǝ ularniǌ duasiƣa ⱨazir jawab beridu. 
–Bǝzi alimlar bu sɵzlǝrni: «Andin Pǝrwǝrdigar ... rǝⱨim-xǝpⱪǝtni kɵrsitidu... bǝrⱨǝⱪ mundaⱪ dǝydu: ... » dǝp tǝrjimǝ ⱪilidu.

Pasiⱪ ⱨidi qiⱪidu; 
Qünki u «qoǌ ixlarni ⱪilƣuqimǝn» dǝp ɵzini uluƣ ⱪilmaⱪqi bolidu.24

21 Ⱪorⱪma, i zemin; 
Xadlinip huxal bol; 
Qünki Pǝrwǝrdigar uluƣ ixlarni ⱪilƣan.25

22 I daladiki ⱨaywanlar, ⱪorⱪmaǌlar; 
Qünki qɵllüktiki ot-qɵplǝr bǝrⱪ urmaⱪta; 
Dǝrǝh mewisini bǝrmǝktǝ, 
Ənjür dǝrihi, üzüm teli toluⱪ ⱨosul beridu.
23 Ⱨǝm silǝr, Zionniǌ baliliri, xadlinip Pǝrwǝrdigar Hudayiǌlardin hursǝn boluǌlar; 
Qünki U ⱨǝⱪⱪaniyliⱪ boyiqǝ silǝrgǝ «awwalⱪi yamƣurlar»ni beridu; 
U silǝrgǝ ⱨɵl-yeƣin beridu, 
Yǝni baxta bolƣandǝk «awwalⱪi yamƣurlar» ⱨǝm «keyinki yamƣurlar»ni yaƣduridu.26

24 Hamanlar buƣdayƣa tolƣan bolidu, 
Idix-küplǝr yeǌi xarab ⱨǝm maylarƣa tolup taxidu.
25 Wǝ Mǝn silǝrgǝ qekǝtkilǝr, qekǝtkǝ liqinkiliri, «wǝyranqi ⱪurt»lar, «qixligüqi ⱪurt»lar, 
Yǝni Mǝn araǌlarƣa ǝwǝtkǝn uluƣ ⱪoxunum yegǝn yillarni ⱪayturup berimǝn;27

26 Silǝr boluxiqǝ yǝp, ⱪandurulisilǝr, 
Xuniǌdǝk silǝrgǝ karamǝt ixlarni kɵrsǝtkǝn Pǝrwǝrdigar Hudayiǌlarniǌ namini 
mǝdⱨiyilǝysilǝr; 
Xuniǌ bilǝn Meniǌ hǝlⱪim ⱨǝrgiz yǝnǝ hijalǝtkǝ ⱪalmaydu.
27 Silǝr Meniǌ Israil iqidǝ turƣanliⱪimni, 
Xundaⱪla Mǝnki Pǝrwǝrdigar silǝrniǌ Hudayiǌlar ikǝnlikimni, 
Mǝndin baxⱪa ⱨeqkim bolmaydiƣanliⱪini bilisilǝr; 
Xuniǌ bilǝn Meniǌ hǝlⱪim ⱨǝrgiz yǝnǝ hijalǝtkǝ ⱪalmaydu.
28 Ⱨǝm keyin, Mǝn Ɵz Roⱨimni barliⱪ ǝt igiliri üstigǝ ⱪuyimǝn; 
Silǝrniǌ oƣul-ⱪizliriǌlar bexarǝt beridu, 
Ⱪeriliriǌlar alamǝt qüxlǝrni kɵridu, 
Yigitliriǌlar ƣayibanǝ alamǝt kɵrünüxlǝrni kɵridu;2829

29 Bǝrⱨǝⱪ, xu künlǝrdǝ ⱪullar üstigimu, dedǝklǝr üstigimu Roⱨimni ⱪuyimǝn.
30 Mǝn asmanlarda, zemindǝ karamǝtlǝrni, 
Ⱪan, ot, is-tütǝk tüwrüklirini kɵrsitimǝn.
31 Pǝrwǝrdigarniǌ uluƣ ⱨǝm dǝⱨxǝtlik küni kǝlmigüqǝ, 
Ⱪuyax ⱪaraǌƣuluⱪⱪa, 

2:20 «Ⱨǝm ximaldin kǝlgüqini silǝrdin yiraⱪ ⱪilip,...» — «ximaldin kǝlgüqi» bolsa bǝlkim birla waⱪitta bizgǝ ikki 
bexarǝtni tǝǌ kɵrsitip beridu. Birinqidin, Yoel pǝyƣǝmbǝrniǌ zamanidiki, ximaldin kǝlgǝn «qekǝtkǝ ⱪoxuni»ni 
kɵrsitidu; ikkinqidin, ahirⱪi zamandiki, ximaldin kelidiƣan, Israil hǝlⱪigǝ ⱨujum ⱪilidiƣan, Xǝytan ⱪozƣaydiƣan qoǌ bir 
ⱪoxunnimu kɵrsitidu. «Ⱪoxumqǝ sɵz»imiznimu kɵrüǌ.       «Uniǌ aldi ⱪismini xǝrⱪiy deǌizƣa, kǝyni ⱪismini ƣǝrbiy 
deǌizƣa...» — «xǝrⱪiy deǌiz» «Ɵlük Deǌiz»ni, «Ƣǝrbiy Deǌiz» «Ottura Deǌiz»ni kɵrsitidu.       «Qünki U Pǝrwǝrdigar 
«qoǌ ixlarni ⱪilƣuqimǝn...» — baxⱪa birhil tǝrjimisi «Qünki U (Pǝrwǝrdigar) uluƣ ixlarni ⱪiliwatidu» (21-ayǝttikidǝk).
2:21 «Qünki Pǝrwǝrdigar uluƣ ixlarni ⱪilƣan» — yaki «qünki Pǝrwǝrdigar uluƣ ixlarni ⱪiliwatidu».
2:23 «Qünki U ⱨǝⱪⱪaniyliⱪ boyiqǝ silǝrgǝ «awwalⱪi yamƣurlar»ni beridu» — baxⱪa birhil tǝrjimisi: «Qünki U silǝrgǝ 
«ⱨǝⱪⱪaniyliⱪni ɵgǝtküqi»ni ǝwitidu, ⱨɵl-yeƣin beridu». Ikki tǝrjimisi bǝlkim tǝǌ inawǝtlik boluxi mumkin; undaⱪta 
«ⱨǝⱪⱪaniyliⱪni ɵgǝtküqi» Ⱪutⱪuzƣuqi-mǝsiⱨni kɵrsitixi kerǝk bolidu.       «U silǝrgǝ ⱨɵl-yeƣin beridu, yǝni baxta 
bolƣandǝk «awwalⱪi yamƣurlar» ⱨǝm «keyinki yamƣurlar»ni yaƣduridu» — «awwalⱪi yamƣurlar» (yaki «dǝslǝpki 
yamƣurlar») Ⱪanaanda 10-ayda yaƣidu wǝ uniǌ wasitisi bilǝn tupraⱪ yumxitilip, yǝr ⱨǝydǝx andin uruⱪ qeqix mumkin 
bolidu. «Keyinki yamƣurlar» Israilda 3- yaki 4-ayda yeƣip, ǝtiyazliⱪ ziraǝtlǝrni pixurux rolini oynaydu. Xuǌa ⱨǝrbir 
deⱨⱪan «keyinki yamƣur»ƣa tǝxnadur, uni bǝk ⱪǝdirlǝydu.
2:25 Yo. 1:4
2:28 «Silǝrniǌ oƣul-ⱪizliriǌlar bexarǝt beridu» — yaki «silǝrniǌ oƣul-ⱪizliriǌlar pǝyƣǝmbǝrlik ⱪilidu».
2:28 Yǝx. 44:3; Əz. 39:29; Ros. 2:17

Ay ⱪanƣa aylandurulidu.30

32 Ⱨǝm xundaⱪ ǝmǝlgǝ axuruliduki, 
Pǝrwǝrdigarniǌ namini qaⱪirip nida ⱪilƣanlarniǌ ⱨǝmmisi ⱪutⱪuzulidu; 
Qünki Pǝrwǝrdigar deginidǝk, Zion teƣida ⱨǝm Yerusalemda, 
Ⱨǝmdǝ Pǝrwǝrdigar qaⱪirmaⱪqi bolƣan «ⱪaldisi»lar üqün ⱪutⱪuzux-nijat bolidu.3132

Pǝrwǝrdigar ǝllǝrniǌ üstidin ⱨɵküm qiⱪiridu

3 1 Qünki mana, xu künlǝrdǝ, xu pǝyttǝ, 
Mǝn Yǝⱨuda ⱨǝm Yerusalemni asarǝttin ⱪutuldurup, azadliⱪⱪa erixtürginimdǝ,

2 Mǝn barliⱪ ǝllǝrnimu yiƣip, 
Ularni «Yǝⱨoxafat jilƣisi»ƣa qüxürimǝn; 
Xuniǌ bilǝn ularniǌ hǝlⱪimni ǝllǝr arisiƣa tarⱪitiwǝtkǝnlikidin, 
Zeminimni bɵlüp parqiliwǝtkǝnlikidin, 
Ularni axu yǝrdǝ Meniǌ mirasim, yǝni hǝlⱪim Israil tüpǝylidin soraⱪⱪa tartimǝn.33

3 Uniǌ üstigǝ ular Meniǌ hǝlⱪimni doƣa tikip qǝk taxliƣan; 
Bir yigitni bir paⱨixǝ ayalƣa almaxturƣan, 
Bir ⱪizni «xarab iqimiz» dǝp xarab üqün almaxturƣan.
4 Ⱨǝy, Tur ⱨǝm Zidon, Filistiyǝniǌ barliⱪ rayonliri, Mǝn silǝrni nemǝ ⱪiliptimǝn? 
Silǝr Mǝndin ɵq almaⱪqimusilǝr? 
(Biraⱪ Mǝndin ɵq alimiz desǝǌlar, ɵqni tezla ɵz bexiǌlarƣa ⱪayturup berimǝn!)34

5 Kümüxlirim, altunlirimni buliwalƣiniǌlar tüpǝylidin, 
Güzǝl gɵⱨǝrlirimni ɵz buthaniliriǌlarƣa aparƣiniǌlar tüpǝylidin,
6 Yǝⱨuda baliliri ⱨǝm Yerusalemniǌ balilirini ɵz qegrasidin yiraⱪ ⱪilmaⱪ üqün ularni 
Greklarƣa setiwetkiniǌlar tüpǝylidin, 
7 Mana, Mǝn ularni silǝr setiwǝtkǝn jayda ornidin turƣuzimǝn, 
Ⱨǝmdǝ ⱪilƣiniǌlarni ɵz bexiǌlarƣa ⱪayturimǝn.
8 Oƣul-ⱪizliriǌlarni Yǝⱨuda baliliriniǌ ⱪoliƣa setiwetimǝn, 
Ular xularni yiraⱪtiki bir ǝlgǝ, yǝni Xabiyaliⱪlarƣa setiwetidu; 
Qünki Pǝrwǝrdigar sɵz ⱪilƣan.35

Pǝrwǝrdigar «Yǝⱨoxafat jilƣisi»da barliⱪ ǝllǝrniǌ üstigǝ ⱨɵkümini qiⱪiridu
9 Xuni ǝllǝr arisida jakarlaǌlarki, 
«Jǝǌgǝ tǝyyarliniǌlar, 
Palwanlarni ⱪozƣaǌlar, 
Jǝǌqilǝrniǌ ⱨǝmmisi yeⱪinlaxsun, 
Jǝǌgǝ ⱨazir bolsun;

2:31 Yo. 2:10, 31; 3:15; Yǝx. 13:10; 24:23; Am. 8:9; Mat. 24:29; Ros. 2:20; Wǝⱨ. 6:12-13
2:32 «Pǝrwǝrdigar qaⱪirmaⱪqi bolƣan «ⱪaldisi»lar...» — yaki «Pǝrwǝrdigar qaⱪiriwatⱪan «ⱪaldisi»lar...».        
«Pǝrwǝrdigarniǌ «ⱪaldisi»» — Tǝwratta, pǝyƣǝmbǝrlǝrniǌ yazmilirida kɵp kɵrülidiƣan tema yaki mawzudur. Israil 
hǝlⱪiniǌ ⱨǝm ǝllǝrniǌ kɵp ⱪismi Hudadin yiraⱪlixip kǝtkǝn bolsimu, ular arisida Hudaniǌ meⱨir-xǝpⱪiti bilǝn, Ɵzigǝ 
sadiⱪ bir «ⱪaldisi»niǌ ⱨaman ⱨǝrdaim tepilidiƣanliⱪi kɵrsitilidu.
2:32 Ob. 17; Rim. 10:13
3:2 «Mǝn barliⱪ ǝllǝrnimu yiƣip,... xuniǌ bilǝn ularniǌ hǝlⱪimni ǝllǝr arisiƣa tarⱪitiwǝtkǝnlikidin, ... ularni... hǝlⱪim 
Israil tüpǝylidin soraⱪⱪa tartimǝn» — «ǝllǝr» bolsa yat ǝllǝr, Yǝⱨudiy ǝmǝslǝr.     «Yǝⱨoxafat jilƣisi» — «Yǝⱨoxafat» — 
«Yaⱨ» (Pǝrwǝrdigar) sotlaydu» degǝn mǝnidǝ. U bǝlkim Yerusalem xǝⱨiriniǌ xǝrⱪi tǝripidiki «Kidron jilƣisi»ni kɵrsitidu 
(Yerusalem ⱨǝm «Zǝytun teƣi» arisida).
3:4 «Ⱨǝy, Tur ⱨǝm Zidon,...» — «Tur» bolsa Liwandiki ǝǌ qoǌ port ⱨǝm ⱪudrǝtlik xǝⱨǝr, Zidon uniǌ ǝtrapidiki rayon.
3:8 «Ular xularni yiraⱪtiki bir ǝlgǝ, yǝni Xabiyaliⱪlarƣa setiwetidu» — «Xabiyaliⱪlar» «Xeba» degǝn rayondikilǝr boluxi 
mumkin.

10 Sapan qixlirini ⱪiliq ⱪilip, 
Orƣaⱪliriǌlarni nǝyzǝ ⱪilip soⱪuxuǌlar; 
Ajiz adǝmmu: «Mǝn küqlük» desun;
11 Ətraptiki ⱨǝmmǝ ǝllǝr, tezdin keliǌlar, 
Ⱨǝmmiǌlar xu yǝrgǝ jǝm boluǌlar!». 
«Ɵzüǌniǌ küqlükliriǌni axu yǝrgǝ qüxürgǝysǝn, aⱨ Pǝrwǝrdigar!»36

12 «Əllǝr ⱪozƣilip «Yǝⱨoxafat jilƣisi»ƣa kǝlsun; 
Qünki Mǝn xu yǝrdǝ olturup ǝtraptiki ⱨǝmmǝ ǝllǝrni soraⱪⱪa tartimǝn.
13 Orƣaⱪni seliǌlar, 
Qünki ziraǝt pixti; 
Keliǌlar, qüxüp qǝylǝǌlar, 
Qünki xarab kɵlqǝkliri liⱪ tuxuⱪtur, 
Idix-küplǝr tolup taxidu. 
Qünki ularniǌ rǝzilliki zordur»3738

14 Aⱨ, nurƣun, nurƣun kixilǝr «Ⱪarar jilƣisi»da! 
Qünki Pǝrwǝrdigarniǌ küni «Ⱪarar jilƣisi»ƣa yeⱪinlaxti.
15 Ⱪuyax ⱨǝm ay ⱪaraǌƣulixip ketidu, 
Yultuzlar ɵz julasini ⱪayturuwalidu.39

16 Pǝrwǝrdigar Ziondin ⱨɵrkirǝydu, 
Yerusalemdin awazini ⱪoyuwetidu; 
Asmanlar, zeminlar silkinidu; 
Lekin Pǝrwǝrdigar Ɵz hǝlⱪigǝ baxpanaⱨ, 
Israil baliliriƣa küq-ⱨimayǝ bolidu.

Pǝrwǝrdigar Zionni Ɵz makani ⱪilidu
17 Xuniǌ bilǝn silǝr Mǝnki Pǝrwǝrdigarniǌ silǝrniǌ Hudayiǌlar ikǝnlikimni, 
Ɵz muⱪǝddǝs teƣim Zionda turidiƣanliⱪimni bilisilǝr; 
Yerusalem pak-muⱪǝddǝs bolidu, 
Uniǌdin ⱨeq yat adǝmlǝr yǝnǝ ɵtmǝydu.4041

18 Ⱨǝm xu küni ǝmǝlgǝ axuruliduki, 
Taƣlar yeǌi xarabni temitidu, 
Dɵǌ-egizliklǝrdin süt aⱪidu, 
Yǝⱨudadiki barliⱪ eriⱪ-ɵstǝǌlǝrdǝ liⱪ su aⱪidu; 
Pǝrwǝrdigarniǌ ɵyidin bir bulaⱪ qiⱪidu, 
Xittim jilƣisini suƣiridu.4243

19 Misir bolsa bir qɵllük, 
Edom adǝmzatsiz bir qɵl-bayawan bolidu, 

3:11 «Ɵzüǌniǌ küqlükliriǌni axu yǝrgǝ qüxürgǝysǝn, aⱨ Pǝrwǝrdigar!» — bu sɵzlǝr 2:1-11diki wǝ «Yǝx.» 13:3-5diki 
sɵzlǝrgǝ munasiwǝtlik boluxi kerǝk. «Yǝx.» 13:3-5diki izaⱨatlarnimu kɵrüǌ.
3:13 «Orƣaⱪni seliǌlar, qünki ziraǝt pixti; keliǌlar, qüxüp qǝylǝǌlar, qünki xarab kɵlqǝkliri liⱪ tuxuⱪtur... qünki 
ularniǌ rǝzilliki zordur»» — muxu buyruⱪ bǝlkim Hudaniǌ «küqlükliri», yǝni pǝrixtilǝrgǝ eytilidu («Wǝⱨ» 14:17-20ni 
kɵrüǌ).
3:13 Wǝⱨ. 14:15
3:15 Yo. 2:10, 3:4, 15; Yǝx.13:10; 24:23; Am. 8:9; Mat. 24:29; Ros. 2:20; Wǝⱨ. 6:12-13
3:17 «Uniǌdin ⱨeq yat adǝmlǝr yǝnǝ ɵtmǝydu» — degǝn sɵz bǝlkim: (1) ⱨeq tajawuzqi yǝnǝ Yerusalemni buzmaydu, wǝ 
(2) Yerusalemni bulƣƣudǝk ⱨeqⱪandaⱪ butpǝrǝs adǝm uniǌdin yǝnǝ ɵtmǝydu, degǝn ikki mǝnini kɵrsitixi mumkin.
3:17 Wǝⱨ. 21:27
3:18 «...Xittim jilƣisini suƣiridu» — «Xittim jilƣisi» Yerusalemniǌ xǝrⱪiy tǝripida bolup, suliri Iordan jilƣisiƣa qüxidu.
3:18 Am. 9:13

Ularniǌ Yǝⱨuda baliliriƣa ⱪilƣan zulum-zorawanliⱪi tüpǝylidin, 
Ular bularniǌ zeminida bigunaⱨ ⱪanlarni tɵkkǝnliki tüpǝylidin.
20 Biraⱪ Yǝⱨuda mǝǌgügǝ turidu, 
Yerusalem dǝwrdin-dǝwrgiqǝ ⱪalidu;
21 Ⱨǝm Mǝn ularni tɵkkǝn ⱪanlarniǌ paklandurulmiƣan gunaⱨliridin paklandurimǝn; 
Qünki Pǝrwǝrdigar Zionda makanlaxⱪandur.

Ⱪoxumqǝ sɵz

Ahirⱪi zamandiki wǝⱪǝlǝrniǌ tǝrtipi

Pǝyƣǝmbǝr arⱪiliⱪ bolƣan bexarǝtlǝrniǌ bayanliriƣa ⱪariƣanda, Yoel eytⱪan «ahirⱪi 
zaman»diki muⱨim wǝⱪǝlǝr tɵwǝndiki tǝrtip boyiqǝ boluxi mumkin. Oⱪurmǝn kitabni 
ⱪetirⱪinip oⱪup, ɵzi bir hulasigǝ kǝlsun.

(1)  Hudaniǌ Roⱨi barliⱪ ǝt igilirigǝ (demǝk, ⱨǝrⱪaysi millǝt-hǝlⱪlirigǝ, ⱨǝrⱪandaⱪ 
insanlarƣa) ⱪuyulidu. Xuniǌ bilǝn Hudaniǌ sɵzliri pǝⱪǝt bir pǝyƣǝmbǝr arⱪiliⱪla ǝmǝs, bǝlki 
kɵp «yigit-ⱪizlar, ⱪerilar, ⱪul-dedǝklǝr» arⱪiliⱪ, ⱨǝrhil ƣayibanǝ alamǝt, qüx, bexarǝtlik sɵz 
ⱪatarliⱪlar bilǝn ayan ⱪilinidu. Xübⱨisizki, xundaⱪ bolƣanda, barliⱪ insan Hudaniǌ hǝwirini 
aǌlax pursitigǝ igǝ bolidu (2:28-29).

(2)  Israil, yǝni Yǝⱨudiylar pütkül dunyaƣa tarⱪitilidu (3:1-2). Yoel bu ixniǌ ⱪandaⱪ, 
nemixⱪa yaki ⱪaqan yüz beridiƣanliⱪini demǝydu. Biraⱪ Israil ɵzliriniǌ «barliⱪ ǝllǝr arisiƣa 
tarⱪitilix»idin ibarǝt bolƣan külpǝtni, Musa pǝyƣǝmbǝr arⱪiliⱪ bolƣan ǝⱨdiniǌ ǝǌ ahirⱪi 
«tǝrbiyilik jaza»si dǝp bildi.

(3)  Israil yǝnǝ ɵz zeminiƣa, yǝni Ⱪanaan (Pǝlǝstin)ƣa ⱪaytip jǝm bolidu. Yoel yǝnǝ buniǌ 
ⱪandaⱪ, nemixⱪa yaki ⱪaqan yüz beridiƣanliⱪini demǝydu.

 Hudaniǌ Roⱨiniǌ ⱪuyuluxi (1-wǝⱪǝ) dǝl ⱪaysi pǝyttǝ, 2-wǝⱪǝdin awwal yaki 2-wǝⱪǝdin 
keyin, yaki 3-wǝⱪǝdin awwal yaki 3-wǝⱪǝdin keyin yüz beridiƣanliⱪini «Yoel pǝyƣǝmbǝr» 
kitabiniǌ ɵzidin eniⱪliƣili bolmaydu (baxⱪa pǝyƣǝmbǝrniǌ kitablirida bu toƣruluⱪ sɵz bar).

(4)  Asmanda ⱨǝrhil karamǝt-bexarǝtlǝr pǝyda bolidu (2:30).

(5)  Israilƣa ⱪarxi ⱨǝm Huda bilǝn ⱪarxilixidiƣan, ⱨǝmmǝ ǝldin tǝrkib tapⱪan bir ⱪoxun 
jǝǌ ⱪilixⱪa yiƣilidu. Ularniǌ barliⱪ bisat-tǝǝlluⱪatliri jǝǌgǝ selinidu. Ular «sapan qixlirini 
ⱪiliq ⱪilip, orƣaⱪlirini nǝyzǝ ⱪilip soⱪuxidu»; ⱨǝtta «ajiz adǝmlǝr»mu ɵzini «küqlük» dǝp elan 
ⱪilip ⱪatnixixi zɵrür bolidu (3:10).

Ⱪoxun tǝbiǝttin taxⱪiri küq-ⱪudrǝt bilǝn ⱪorallinidu — biraⱪ bu küq Hudadin ǝmǝs, bǝlki jin-
xǝytanlardin kelidu. Ular zor wǝyranqiliⱪ ⱪilidu. Huda «qekǝtkǝ ⱪoxuni»ni «Meniǌ ⱪoxunum» 
deginidǝk, bu ⱪoxunnimu «Meniǌ ⱪoxunum» dǝydu. Buniǌ mǝnisi, Huda «qekǝtkǝ ⱪoxuni»ni 
ixlǝtkǝngǝ ohxax, U bu (rǝzil) ⱪoxunnimu ixlitip Ɵz hǝlⱪini towiƣa kǝltüridu (2:1-11).

(6)  Düxmǝn ⱪoxuni Yerusalemƣa yeⱪin bolƣan jilƣiƣa («Yǝⱨoxafat» dǝp atalƣan, yǝni 
«Pǝrwǝrdigar soraⱪ ⱪilidu» degǝn mǝnidǝ) yiƣilƣandin keyin, Hudaniǌ hǝlⱪi ɵzlirini 
ⱪutⱪuzux üqün Uniǌƣa nida kɵtüridu (2-bab, 20-ayǝttǝ eytilƣandǝk) ⱨǝm Huda Ɵziniǌ 
pǝrixtilǝrdin tǝrkib tapⱪan zor küqlük «samawiy ⱪoxuni»ni düxmǝn bilǝn jǝǌ ⱪilixⱪa ǝwǝtidu.

(7)  Ⱪuyax, ay ⱨǝm yultuzlar ⱪaraǌƣulixidu (2:10, 31, 3:15)

(8)  Kɵp adǝmlǝrgǝ nisbǝtǝn bu pǝyt bǝlkim towa ⱪilip Hudaniǌ yeniƣa ⱪaytixⱪa ǝǌ 
ahirⱪi pursǝt bolidu. Xuǌa bu jilƣa «ⱪarar jilƣisi» dǝpmu atilidu (3:14). Huda wǝdǝ beriduki, 
«Pǝrwǝrdigarniǌ namini qaⱪirip nida ⱪilƣanlarniǌ ⱨǝmmisi ⱪutⱪuzulidu» (2:32)!

(9) Jin-xǝytanlar ⱪuwwǝtligǝn düxmǝn ⱪoxuni bitqit ⱪilinidu (2:10, 3:15). 

(10) Israil zemini intayin mol awatliⱪⱪa ⱪayturulidu. Misir ⱨǝm Edomlarniǌ ikki zemini 
ǝksiqǝ wǝyran ⱪilinidu (Tǝwrattiki «Əzakiyal pǝyƣǝmbǝr» 29-bab, 12-ayǝttǝ Misirni basⱪan 
wǝyranqiliⱪ ⱪiriⱪ yilliⱪ bolidu, dǝp eytilidu). Edomda bolƣan wǝyranliⱪ daim bolidu. 
Yerusalemdin xǝrⱪⱪǝ ⱨǝm ƣǝrbkǝ aⱪidiƣan yeǌi bir dǝrya pǝyda bolidu (Tǝwrattiki «Zǝkǝriya 
pǝyƣǝmbǝr» 14-bab, 8-ayǝt, «Əzakiyal pǝyƣǝmbǝr» 47-bab, 1-12-ayǝtnimu kɵrüǌ).

(11)  Huda Yerusalem ⱨǝm Zion teƣini alaⱨidǝ makan tutidu (3:21).

Yoel pǝyƣǝmbǝr ɵz hǝlⱪigǝ: «Pǝrwǝrdigarniǌ küni yeⱪin» dǝp eytⱪan. Kitab yezilƣan 
waⱪitta, yǝni buniǌdin 2700 yil ilgiri «Pǝrwǝrdigarniǌ küni» «yeⱪin» bolƣan bolsa, bügünki 
kündǝ tehimu yeⱪin bolmamdu? Rǝb Mǝsiⱨ Əysa miladiyǝ 33-yilida ɵldi. Rimliⱪlar, Yǝⱨudiylar 
ⱨǝm Xǝytanniǌ ɵzi bu ixni Uniǌ tügǝxkǝnliki, bǝrbat bolƣanliⱪi dǝp oylidi. Biraⱪ Huda 
Əysani dǝrwǝⱪǝ Ɵzi ǝwǝtkǝn «Ⱪutⱪuzƣuqi-Mǝsiⱨ»i ⱨǝm Oƣli ikǝnliki, Uniǌ ɵlümi gunaⱨlarni 
yuyidiƣan birdinbir ⱪurbanliⱪ ikǝnlikini dunyaƣa ispatlax üqün, Uni ɵlümdin tirildurup, 
ǝrxkǝ kɵtürüp Ɵziniǌ oǌ yeniƣa olturƣuzdi. Mǝsiⱨ Əysa ⱪayta tirilip 50 kün keyin axu 
yǝrdin (asmandin) Hudaniǌ Muⱪǝddǝs Roⱨini Ɵzigǝ etiⱪad ⱪilƣanlarniǌ ⱨǝmmisi üstigǝ 
ⱪuyup bǝrdi ⱨǝm ular arⱪiliⱪ kɵp mɵjizilǝrni kɵrsǝtti. Oⱪurmǝn bu ixlarni ɵzi Injil, «Rosullarniǌ 
paaliyǝtliri» degǝn ⱪisimdin oⱪuyalaydu. Xu ⱪisimdin (2-babtin) yǝnǝ bayⱪiyalaymizki, 
Muⱪǝddǝs Roⱨ ⱪuyulup, bir yüz yigirmǝ etiⱪadqi bexarǝtlik sɵz ⱪilƣinida, rosul Petrus ornidin 
turup, hǝlⱪⱪǝ: Bu ixlar Yoel pǝyƣǝmbǝr bexarǝt bǝrgǝn ixlarniǌ baxlinixi, dǝp jakarlidi. 
Xuǌa bu mɵjizilǝr dǝrwǝⱪǝ Hudaniǌ Mǝsiⱨ Əysani «Rǝb ⱨǝm Ⱪutⱪuzƣuqi-Mǝsiⱨ» ⱪilip 
tikligǝnlikini ispatlaydu, dǝydu.

Əmdi «Pǝrwǝrdigarniǌ küni»gǝ yetip baridiƣan «ahirⱪi künlǝr» xundaⱪ baxlanƣan boldi. 
Ⱪǝdirlik oⱪurmǝn, siz Huda ⱨǝm muⱪǝddǝs pǝrixtiliri aldida turup ɵziǌizniǌ ⱨesabini 
berixkǝ tǝyyarmusiz? Muⱪǝddǝs Kitabta adǝmlǝrni ⱪutⱪuzidiƣan alaⱨidǝ bir nam bizgǝ 
berilidu. Ⱪutⱪuzulux üqün biz bu namni qaⱪiriximiz kerǝk. Bu nam Əysa Mǝsiⱨniǌ namidin 
ibarǝttur. Injil «Ros.» 2:17-21, 36-ayǝtni kɵrüǌ. Oⱪurmǝnlǝr Injildiki «Əysa» («Yǝxua») degǝn 
isimniǌ «Pǝrwǝrdigar Ⱪutⱪuzƣuqi» degǝn mǝnidǝ ikǝnlikini bilidu («Mat.» 1:21). U ⱨazir 
Hudaniǌ oǌ yenida sizniǌ nijat-ⱪutⱪuzuxⱪa bolƣan dua-tilawitiǌizni aǌlaxni kütidu. 
«Pǝrwǝrdigarni Ɵzini tapⱪuzmaⱪqi bolƣan pǝyttǝ izdǝǌlar; U yeⱪin turƣan waⱪtida Uniǌƣa 
nida ⱪiliǌlar!» («Yǝx.» 55:6)

«Pǝrwǝrdigarniǌ namini qaⱪirip nida ⱪilƣanlarniǌ ⱨǝmmisi ⱪutⱪuzulidu» («Yoel» 2:32).

